
ROLVERDELING

1. LYNELLE:
2. LYNELLE: (ouer)
3. DANIEL:

4. HELENA:

5. BARNARD:

6. BEN:

7. FRANCOIS:

13 jaar oud. Intelligent, begaafd en baie
musikaal. In haar puberteitsjare.

29 jaar oud. Wyser, meer volwasse. Verteller.
Hopelik kan dieselfde speler beide rolle
vertolk.

48 jaar oud. ‘n Wéreldbekende komponis,
veral van filmtemas. Verkies om anoniem te
bly, daarom woon hy op die dorpie, en hou
hom eenkant. In sy eie woorde, ‘n pelgrim op
soek na stilte.

36 jaar oud. Onlangs geskei van Ben. Lynelle
se ma. Sterk, onafhanklik en dapper. Soek die
beste vir haar kind.

53 jaar oud. Onderwyser. Joviaal, ‘n warm
mens. Onderhoof van die skool.

37 jaar oud. Onlangs geskei van Helena.
Lynelle se pa. ‘'n Rekenmeester. Redelik
selfbehep. Seksueel onseker.

26 jaar oud. Musiekonderwyser. Talentvol,

sielvol. Gevlei deur Ben se belangstelling.



FRANCOIS:

LYNELLE:

FRANCOIS:

LYNELLE:

FRANCOIS:

BYK:

LYNELLE:

FRANCOIS:

BYK:

SPLINTERGLAS

WIND SUIS. VERLATE OPENINGSMUSIEK. KRAAIE KRYS

VER, SPORADIES. NA SOWAT 20 SEKONDES

KRUISDOOF DIE MUSIEK MET ‘N STUK KLAVIERMUSIEK,

REDELIK EENVOUDIG GESPEEL, IN ‘N SITKAMER.

KLAVIERSPEL PAS AAN BY DIALOOG.

KRAAIE KRYS WEER.

LIGTE EGGO (DIS ‘N DROOM) Gebruik jou pols soos ek jou

gewys het, laat die spiere ontspan...daar’s hy, laat die musiek
deur jou arm vloei in die klavier in...kom, kry die note van die
papier af in jou vingers in.

KRAAIE

LIGTE EGGO (ASEM UIT) Ja, oom Francois,

(LIGTE STEUNTJIE) wag net, sjoe.

LIGTE EGGO Kom, meisie, ek weet jy kan dit doen.

LIGTE EGGO Ek kan, as ek net... as ek net kan bykom, a!

Nog ‘n keer.

LIGTE EGGO Kom Lynelle! Kom meisie!

KRAAIE NOU HARDER, NADER

LIGTE EGGO Ek probeer, as ek net, (STEUN), as ek...

LIGTE EGGO Kom meisie! Jy kan dit doen, kom!

KRAAIE, NOU BAIE HARD, AMPER BY HULLE

BYK:
LYNELLE:

BYK:

BYK:

LYNELLE:

LYNELLE:

(ouer)

LIGTE EGGO Ek kan nie bykom nie... eina!

LIGTE EGGO Kom meisie, kom!

LIGTE EGGO Ek kan nie! Ek...eina! einaaa!

LIGTE EGGO Kom! Kom! Koo-ooooom!

KRAAIE NOU BY HULLE. ‘N ENORME RUIT BREEK HARD.

LIGTE EGGO (GIL LANK EN DEURDRINGEND)

KLAVIER KLAP TOE. EENSKLAPS IS ALLES STIL.

DOOF IN NA SLAAPKAMER BINNE. NAG. KRIEKE VER.

(OP MIK, SKRIK WAKKER. ASEMS)

WIND SUIS LIGGIES

(VIR HAARSELF) Nee, nooit weer nie, nooit ooit...nooit weer
nie. (HUIL SAGGIES)

WIND HARDER. MUSIEKBRUG GROEI ONDER:

CONCERTO VIR TWEE VIOLE IN D-MINEUR BWV1043

VAN J.S.BACH, LARGO MA NON TANTO GEDEELTE.

TITELS.

(VERTELLING, SOOS SY SKRYF, BO-OOR DIE MUSIEK)
Sestien jaar. Ek het gisteraand weer sy musiek in ‘n Franse
film gehoor. Verlate, aangrypende musiek wat skielik die
vlaktes, die wind en die eensame stiltes van destyds opgeroep
het. Sestien jaar. Miskien is dit nou tyd om my storie te vertel.
Van die meisie vasgevang in die stilte van ‘n koue woestyn,
omring deur die vreemde musiek van die wind, en soms,

skielik, die suiwer klank van glas. Die storie van Lynelle.



10.

LYNELLE:

HELENA:

HELENA:

LYNELLE:

HELENA:

LYNELLE:

HELENA:

MUSIEK KRUISDOOF. OGGEND, BUITE. MOTOR LUIER.

Kom Lynelle, ons moet ry!

(VER) Ek kom.

Ons kan nie laat wees nie, dis jou eerste dag by die nuwe
skool.

(NADER) Ja, ma.

Klim in.

MOTORDEURE OOP EN TOE, MOTOR TREK WEG.

Wel! EK moet sé ek is nogal opgewonde. Nuwe skool, vriende,
onderwysers...ek is seker daar’s sport, debat, drama...dalk
kan jy weer met musiekles begin? Hm? Of wat dink jy?
(LANG POUSE) Ek sou my nie bekommer as ek jy is

nie. Ek praat in elk geval vanmore met mnr Barnard, die
onderhoof. Ek is seker hulle wil dit so maklik as moontlik vir
jou maak hierso. (LANG POUSE) Lynelle...kom nou, jy’'s
darem sekerlik ook ‘n klein bietjie opgewonde.

Ja ma. (ONENTOESIASTIES)

Dink net, dis ‘n nuwe begin vir ons albei! En ons is op die
platteland, mense hier is openhartig, vriendelik...en ek wed
jou, hulle kan nie wag om jou welkom te heet nie, of wat sé ek
alles?

Ma...!

(POUSE) EK het vir jou toebroodjies en ‘n appel ingepak. Die

snoepie verkoop blykbaar sop, hier is ‘n paar rand. (DOOF)

BARNARD:

HELENA:

BARNARD:

HELENA:

HELENA:

BARNARD:

HELENA:

BARNARD:

HELENA:

BARNARD:

HELENA:

DOOF IN NA MNR BARNARD SE KANTOOR OGGEND.

KINDERGEROESEMOES VER BUITE OP SPEELGRONDE.

Stap maar sommer deur, mevrou. Verskoon tog die lawaai, dis
pouse, en die kinders het hopeloos te veel energie, altoos te
veel energie. (LAGGIE, DEUR TOE)

Dankie.

Laat ek eh...(STEUN SOOS HY STOEL UITTREK) sit sommer
hierso, hulle bring nou-nou vir ons koffie en melktert.

(SIT) Dankie.

(SIT, BEHAAGLIKE SUG) Baie welkom mevrou Verster.
Dankie. Mnr Barnard, om sommer met die deur in die huis te
val, my dogter...daar is kwessies wat ek met u moet bespreek.
As ek kan help...

Dit gaan moeilik wees vir haar, nuwe omgewing, vreemde
mense...maar daar’s sekere omstandighede...

Ek wil nie dinge vooruitloop nie mevrou, maar ek dink sy
behoort redelik maklik in te skakel. Soos ek kon aflei uit haar
rapport en verwysingsbriewe is sy ‘n besonder begaafde
leerling.

Dit is so, maar tog -

- U weet, hier is ons nog, ek wil amper sé outyds, ons glo nog
aan ‘n mate van-

Ek is seker mnr Barnard. Maar dit bly moeilik. Veranderinge,

aanpassings. En Lynelle, ek moet verduidelik, sy is...ai tog...

BYK:

BARNARD:

HELENA:

BARNARD:

HELENA:

BARNARD:

HELENA:

BARNARD:

HELENA:

(BLAAI DEUR LEER) Onthou nou, sy kom uit ‘n stedelike
omgewing na relatief ongekompliseerde omstandighede.
Mense hier is eerlik, en die lewe heelwat eenvoudiger, né?

KLOP AAN DEUR, DEUR OOP.

A, bring maar Gesina! Sommer hierso.

KOPPIES, TEELEPELS, ENS. OP SKINKBORD. DOOF.

DOOEF IN. KOPPIE WORD NEERGESIT, KLAAR GEDRINK.

‘n Radikale verandering, interessant...

Ek sou amper sé oornag. Die een dag was sy nog die Lynelle
wat ons altyd geken het, die volgende dag toe’s
alles...anders...

Mmh?

Sy’t skielik heeltemal in haarself gekeer...bot geraak, sy het
ons begin vermy, al hoe minder begin praat, sy’t...haar half
eenkant begin hou.

Jy dink nie dalk die feit dat jy en jou man -

Nee, nie die egskeiding nie. Die ding het vroeér begin, ‘n
goeie drie of vier maande voor ons besluit het om, wel...
(POUSE) Mm... Mevrou, die soort van ding moet ons maar
met tyd en geduld benader, né? Hoe sal ons nou weet?
Partykeer is dit soos ‘n sweer, jy...jy kan hom nie ryp druk nie.
En dis nie net puberteit nie, daar’s iets anders, iets dieper. Mnr
Barnard, Lynelle is dertien jaar oud, haar pa is nie hier nie, ek

sukkel, sy sukkel, ek tas ook maar rond...

BARNARD:

HELENA:

Ek verstaan mevrou, maar ek sou sé, los dit eers, laat die ding
homself uitwerk, né? En ek sien dit so: ons maak die lewe hier
vir haar lekker gemaklik, laat haar vriende maak, sorg dat sy
haar voete vind, selfvertroue opbou...

EK is nie so seker —

- Nee, nee, en waar ons kan, daar help ons, en die res,
wel...vars lug, gesonde boerekos, bietjie oefening... kan mens
nogal verras. Nog ‘n stukkie melktert?

Nee dankie.

Jy gee nie om as ek...?

Nee. Daar’s nog ‘n kwessie, mnr Barnard. Lynelle is volgens
alle aanduidings musikaal besonder begaafd. Jy’t seker
gelees?

(SLUK AAN MONDVOL TERT) Mm-mh (bevestigend).

Ek sien julle bied nie musieklesse hier aan nie. Is daar dalk
iemand in die dorp wat privaat les gee?

Nie wat ek van weet nie. Ons kan rondvra. (POUSE)
Alhoewel, daar is die Liebenberg kérel...

Liebenberg kérel?

Ja, hy speel glo klavier, maar of hy les gee, die weet ek nie.
Mense hoor hom gereeld speel, blykbaar speel hy baie goed.
Miskien moet julle gaan inloer. Ek meen, hy’'t darem ‘n klavier,
en dis al ‘n begin, né?

(SKEPTIES) Hy het ‘n klavier, sé jy.

BARNARD:

DANIEL:

HELENA:

DANIEL:

HELENA:

DANIEL:

HELENA:

DANIEL:

HELENA:

DANIEL:

HELENA:

DANIEL:

Niemand weet eintlik wat hy doen nie, so die ekstra geldjie
kan hom dalk help. Hy lyk na ‘n gawe kérel, hou homself ook
maar eenkant, ons sien hom eintlik net as hy met sy hond
gaan loop of winkel toe gaan...(DOOF)

DOOEF IN NA DANIEL SE VOORTUIN. MIDDAG.

GRAAEFE SPIT IN GROND, HOND BLAF SPORADIES.

(VER. STEUN, HY SPIT) Miss Cooke, los!

(OP MIK, VIR HAARSELF) Kortbroek en kaalvoet in dié koue,
mans...(PROJEKTEER EFFE) Ag verskoon tog, ek is op soek
na meneer Liebenberg.

(EFFE WEG, UITASEM) Daniel Liebenberg.

Aangename kennis, meneer Liebenberg. My naam is Helena
Verster, en dis my dogter, Lynelle.

(NADER) Goeiemiddag. Hond, nee.

HOND BLAF OPGEWONDE

Toemaar, hy pla nie. Eh, meneer Liebenberg, meneer Barnard
by die skool...die onderhoof, het my na jou verwys. Kan ons
dalk gesels?

O. (POUSE) Wil julle sit?

Dankie. (SITGELUIDE, TUINSTOELE OP GRUIS)
(ONGEMAKLIKE POUSE) Eh...tee?

Sal gaaf wees, dankie.

Ek gaan maak. (DOOF)

HELENA:

BYK:
DANIEL:
HELENA:
DANIEL:

HELENA:

DANIEL:

HELENA:

DANIEL:

BYK:

LYNELLE:

DANIEL:

LYNELLE:

DANIEL:

LYNELLE:

DANIEL:

LYNELLE:

BYK:

(DOOF IN) So dan is dit afgespreek, elke Dinsdagmiddag
twee dertig. Ek sal haar aflaai en weer later kom haal.

TEEKOPPIES NEER OP SKINKBORD.

Miskien moet ons —

- Dit pas ons baie goed op ‘n Dinsdag.

Dis dalk beter om -

- Sy het die teorie eksamen met lof geslaag, so julle kan
miskien begin konsentreer op graad vier?

Graad vier...

Goed. Ek kry gou my beursie in die kar dan kan ons sommer
regmaak. (BEWEEG WEG)

(PROJEKTEER) Wag net...

VOETSTAPPE OP GRUIS, TUINHEKKIE OOP EN TOE.

HOND KNOR EN SPEELGELUIDE.

Miss Cooke, los my been. Miss Cooke!

(KLEIN ASEMLAG)

Ekskuus?

Miskoek. Is dit die hond se naam?

Ja, Miss Cooke.

(LAGGIE) Miskoek.

(POUSE) Haar pa was Lord Cooke, haar ma was Lady Cooke,
S0 nou is sy Miss Cooke.

O, ek dog...

TUINHEKKIE OOP EN TOE, VOETSTAPPE OP GRUIS

(NADER) Hierdie is dan vir die eerste les more oor ‘n week.
(OORHANDIG NOTE)

Miskien moet ons eers wag -

- Nee, ons doen die ding behoorlik. Van die begin af, dan is
almal gelukkig. Daar’s hy.

(NEEM GELD) Kyk, ek eh -

- Nou ja, as jy tevrede is, dink ek is alles afgehandel. Dit was
gaaf om jou te ontmoet, meneer Liebenberg, en ek is seker
Lynelle sien uit na Dinsdag. Dankie vir die tee. Kom skattebol.
Totsiens! (BEWEEG WEG)

Totsiens.

(WEG) Totsiens.

(VIR HOMSELF) Vreemd...(DOOF)

DOOF IN. VERSTER SITKAMER, BINNE AAND.

KLOKHORLOSIE TIK

Dankie dat jy teruggebel het. Wat ek wou sé is, sy fooi is uiters
billik, hy sé hy het al vantevore les gegee. En ten minste het
hy ‘n klavier.

(FILTER) Wel, ek hoop van harte dit werk. Wat sé Lynelle?

Sy praat nie eintlik daaroor nie, aanvaar dit maar net. Soos dit
maar gaan deesdae.

(FILTER) Mm, seker maar die ontwrigting van die trek, nuwe
skool, plattelandse dorpie, ons praat nou van ‘n klomp dinge.

Dis nie so eenvoudig nie, Ben.

BEN:

HELENA:

BEN:

HELENA:

(FILTER) Jy moet onthou sy’s nog op daai ouderdom wat, jy
weet, die wéreld baie groot en vreesaanjaend kan wees.
Nogtans Ben. Ek voel ons moet probeer doen wat ons kan.
(FILTER) Natuurlik, ons moet, dis ons kind. Sé jou wat, ek sluit
die bedrag sommer by die normale onderhoud in elke maand.
Dankie Ben. Dit sal baie help. En hopelik help dit Lynelle op
die ou einde.

(FILTER) (SUG) Luister, ek moet gaan. Sé maar vir haar ek
het gebel, ek’s jammer ek kon nie met haar praat nie, sal
volgende keer. So eh, totsiens dan eers.

Totsiens. (TELEFOON AF, VIR HAARSELF) Jy kan in elk
geval nie nou met haar praat nie, sy’s in die bad.

KLOKHORLOSIE SE TIK KRUISDOOF NA BINNEKANT

VAN MOTOR WAT RY.

Amper daar. EK kom haal jou weer net na vier. Het jy al jou
musiekboeke?

Ja.

(POUSE) Sé nou vir meneer Liebenberg van daardie Mozart-
stuk. Die een waarvan ek so hou. Die een waaraan jy altyd so
hard ge-oefen het. Onthou jy nog? Jy sou dit —

- Mal

Jy sou dit die aand by die Van Aswegens gespeel het, ons het
nog so —

- Mal!

LYNELLE:

DANIEL:

DANIEL:

Wat nou Lynelle? Genade, dis nie nodig om so te skree nie.
Ek vra maar net. (POUSE) Goeiste, ek wou maar net weet of
jy nog die stuk musiek onthou, of jy-

- Los dit nou mammal!! (SNIK) Los dit net.

(POUSE)(SUG) Lynelle, kind...nou goed, jammer, ek los dit.
Ek wou jou nie ontstel nie, ek het maar net gevra...Ai tog...ek
wil net hé jy moet dit geniet, soos jy altyd...hier is die plek.
Toe nou...jou boeke, ag my kind, mamma wou net...ai tog.

BOEKE WORD HANTEER, MOTORDEUR OOP EN TOE,

VOETSTAPPE OP GRUIS. MOTOR VERTREK.

KRUISDOOF NA DIE VERAF SPORADIESE GELUI VAN

GLASKLOKKIES. DANIEL SE SITKAMER. MIDDAG.

Jy kan jou musiekboeke daar neersit.

MUSIEKBOEKE OP TAFEL NEERGESIT

Sit gerus.

(STEUNTJIE SOOS SY SIT)

Jou ma sé jy’t al drie eksamens gespeel.

Ja.

Toe hou jy op. (POUSE) En sy wil hé jy moet weer begin.
Ja.

(ONGEMAKLIKE POUSE) Wil jy tee hé?

Ja...dankie.

Goed. (SOOS HY WEG BEWEEG)

DANIEL:

(VERTELLING) Ek onthou hoe ongemaklik ek was. Die
vleuelklavier het soos ‘n berg in die middel van die vertrek
gestaan. ‘n Berg wat ons een of ander tyd sou moes oorsteek.
Hy sou moes les gee, ek sou moes speel. Dit kon tog nie werk
nie, en een of ander tyd sou ek dit vir hom moes sé.

En tog; hy het so vriendelik gelyk, al was hy 66k ongemaklik,
en duidelik ontuis in die situasie. (LAGGIE) Nou dat ek
terugdink daaraan was dit eintlik snaaks, ‘n meisie wat nie wil
praat nie, en ‘n man wat in elk geval sukkel om met mense te
praat, en albei skrikkerig vir wat voorlé. Ek het om my gekyk.
Daar was groot oop glasdeure na die tuin toe, en ‘n enorme
helderkleurige skildery teen die muur, van sirkusmusikante en
-akrobate in ‘n straat. In die hoek was daar ‘n kaggel, en ‘n
houtrak met klippe, doringtakke en ‘n paar boeke. ‘n Koue
bries het van buite af ingewaai, en die klank van glasklokkies
saamgedra. Toe skielik kom die trane, en toe kom hy die
kamer binne met die tee.

(SKINKBORD MET KOPPIES, LEPELS ENS.)

(KOM NADER) Melk?

(SNUIF) Asseblief. (SNUIF)
(SKINK TEE, DAN MELK)

Tee.

(VAT KOPPIE) Dankie. (SNUIF)

Sakdoek?

(VAT SAKDOEK, BLAAS NEUS) Dankie.

(BEWEEG WEG NA GLASDEURE) Bring jou tee, dis lekker
fris buite.

(STAAN OP) O...eh ja.

(KRUISDOOF NA BUITE, KLOKKIES NOU NABY)

(OP) Sien jy hierdie geel blomme. (POUSE) Calpurnia Aurea,
die goue Calpurnius, die boom is vernoem na ‘n ou Latynse
digter, Titus Calpurnius Siculus.

O...

Ja, oor die geel blomme. Hy’t blykbaar nogal mooi woorde
gebruik, soos stukkies goud in die spoelmodder.

(LANG POUSE) Waar kom die klokkies vandaan?

(RINKEL KLOKKIES) Ek maak hulle. EK hang ou bottels en
metaalpypye aan ‘n draad, en dan stem ek hulle.

Hoe stem jy ‘n bottel?

Sny hom, skuur hom, tik hom tot hy sy noot het. Vir dieper
note gebruik ek metaalpype. Gee my jou teelepel, luister...

LEPEL TEEN PYP VIR MUSIKALE NOOT

Dan hang ek hulle aan ‘n tak, en fluit vir die wind.
(HUIWERIG) Kan ek...?

KLOKKIES GESPEEL DEUR TEELEPEL

Dis...(SPEEL WEER) die note pas bymekaar. Dis...dis die

note van ‘n akkoord.

(ouer)

F-majeur, ja. Daar langs die blikvliegtuig hang D-mineur, en B-
mol 1é nog op my werksbank. Hoe laat kom haal jou ma jou?
Vieruur. (POUSE)

Dis nog lank.

Mamma, sy...sy’s besig vanmiddag, (RAMMEL AF) sy kon nie
vroeér kom nie...sy wou nog verduidelik...ek het vir haar gesé
ek kan huistoe loop, dis mos nie so ver nie, ek is seker oom is
besig, en vir wat moet ek nou oom se tyd -

- Hei wag! Stadig, haal asem. G'n probleem nie. Drink jou tee,
dit word koud.

O...'skuus, sorry...(DRINK)

(ONGEMAKLIKE POUSE) So jou ma voel jy moet weer begin
klavier speel?

(POUSE) Ja.

Wil jy?

Ek...weet nie.

Gee my jou koppie. (HY SIT DIE KOPPIE NEER) Hou jou
hande op, hier voor jou, so.

MUSIEK (BACH) GROEI STADIG ONDER DIE VERTELLING

(VERTELLING) Hy het vir ‘n paar sekondes na my hande
gekyk, toe vat hy die skinkbord en loop by die klavier verby
kombuis toe. (LAGGIE) En ek staan daar, my hande teen die
boom sodat hulle kan ophou bewe. Toe roep hy my kombuis

toe, waar hy ‘n bol deeg op ‘n plank neergesit het.



1.

LYNELLE:

(ouer)

HELENA:

BEN:

HELENA:

BEN:

17

Hy het weer na my hande gekyk, en toe sé hy ek moet die
deeg knie. (LAGGIE) Later het hy ‘n vuurtjie gemaak buite
langs die boom, en vir my ‘n stomp gegee om op te sit, en toe
braai ons roosterkoeke oor die kole. Ons het begin praat,
sommer net, oor baie dinge - hoe lelik skoolgeboue is,
hoekom onderwysers kwaai is, hoe ‘n mens honde laat lag,
hoekom mense bang is om nat te word as dit reén, enigiets
behalwe die klavier. Later het Miskoek by my voete kom |€, en
toe eet ons warm roosterkoek met kaas en heuning terwyl die
wind deur die klokkies in die boom waai, en toe klop my ma
aan die voordeur.

MUSIEKBRUG (BACH) KRUISDOOF NA VERSTER

SITKAMER. BINNE AAND. KLOKHORLOSIE TIK.

(DOOF IN)...en ek moet sé sy was nogal opgeruimd toe ek
haar gaan haal vanmiddag.

(FILTER) Nou is ek éérs bly jy’t gebel, dis goeie nuus. Dis
goed dat sy weer begin klavier speel. Miskien moet sy maar
aanhou by die ou, dan kyk ons hoe loop dinge.

Ons kyk, ja. (OORGANG) Het jy al begin by die nuwe firma?
(FILTER) Ja, maar dis nog baie deurmekaar, om die waarheid
te sé...ekskuus, (PROJEKTEER, AF) net ‘n oomblik!

(OP) Jammer, iemand by die deur. Luister, ek moet gaan, kan
nie nou verder praat nie. Sé asseblief vir Lynelle haar pa het

gebel, hy stuur baie liefde, en ons praat volgende keer.

Reg...

(FILTER) Nou maar totsiens dan, ek bel weer.

Totsiens. (FOON AF) Ja Ben, volgende keer, altyd volgende
keer.

(KOM NADER) Ek het die borde reggesit mamma.

Dankie skattebol. Dit was jou pa op die foon, hy stuur baie
liefde vir jou. Hy is bly om te hoor jy speel weer klavier.
(LANG POUSE) Miskien moet jy hom ‘n slag bel, of e-pos...
(POUSE) Nou toe, kom ons gaan eet.

Ek is nie honger nie.

Ag nee, jy’'t dan gesé jy sien so uit na die pasta? Hoe dan
nou?

Ek is nie honger nie.

Nee, nee, nee. Kom nou, jy’s nie meer ‘n dogtertjie nie. Gaan
sit dat ek inskep en ons kan eet.

Ek het gesé ek’s nie honger nie. Ek wil nie eet nie, ek —

- Lynelle, as ek my sonde nie ontsien nie -

- Ek wil nie! Ek voel naar.

Genade, kind, jy kan mos nie nou vir kom sé jy wil ewe skielik
nie eet nie, wat van skool, more se sport -

- Los dit nou! Los my uit! Ek wil nie eet nie! Los my net uit!
(STORM UIT, KLAP DEUR TOE)

Lynelle! Kom terug! Luister vir my! (POUSE, DAN VIR

HAARSELF) Ai tog, wat moet ek dan nog doen? (DOOF)

(VERTELLING DOOF IN) Ek het my daardie aand in my
slaapkamer toegesluit, my ore toegedruk en die kussing oor
my kop getrek. Later was ek naar deur die venster, en het
vreeslik begin bewe. Uiteindelik het ek aan die slaap geraak,
maar die nagmerrie met die kraaie en die klavier het my
diepnag laat wakker skrik. Snaaks hoe die lewe, as mens so
jonk is, so onregverdig, so skrikwekkend en futiel kan
voorkom. EK het regtig nie geweet watter kant toe nie. Ek wou
nie skool toe nie, ek wou nie klavier speel nie, ek wou net hé
almal moet my uitlos. Ek het geweet mamma bedoel goed,
maar hoe kon sy verstaan? Pappa...my pa...hoekom? Waar is
hy? Hoekom doen ons wat ons doen? Waarvoor leef ons?
Soveel vrae, soveel seer...net te veel en te verwarrend vir my
om te verwerk. Dit was asof die vier mure van my kamer in
kruip na my toe, asof die nag al hoe donkerder word. Terwyl
ek net al kleiner, nutteloos en verskriklik alleen voel. (DOOF)

(DOOF IN) MOTOR LUIER. MIDDAG.

Ek kry jou vieruur.

Ja mamma. (POUSE) Ek is jammer oor nou die aand.

My kind, ek verstaan dit nie, maar ek probeer regtig. En jy
moet onthou, ek is daar om te help. As jy oor enigiets wil
praat, as jy enige vrae het...

Mamma...ek...ek weet nie...hoe...ek wens ek (SNIKKIE) ek

moet gaan.

MOTORDEUR OOP EN TOE. BUITE.

Lynelle..!
(VER) Ek is laat.
(VIR HAARSELF) Ai tog, my kind.

TUINHEKKIE OOP EN TOE. MOTOR TREK WEG. LYNELLE

STAP VINNIG OOR GRUIS.

(EFFE AF) Middag Lynelle.

Middag oom. (SNUIF)

Kom ons vat jou boeke in.

Ek wil...liewer nie...(SNUIF)
(POUSE) Dan is dit goed so.
Ek...kan nie, ek is jammer...(SNUIF)
(POUSE) Sakdoek?

Asseblief. (SNUIF, BLAAS NEUS)
Kom, ek wil jou iets gaan wys.

VOETSTAPPE OOR GRUIS. (DOOF)

(DOOF IN) STALDEUR KRAAK OOP. BOKLAM BLER.

So. (POUSE) Hoe lyk hy vir jou?

O haai...

Neelsie. Dis sy naam. Ek wou nog altyd ‘n trop dwerg bokkies
hé. Hy gaan my stoetram wees.

Neelsie. (SNUIF) Kan ek hom optel?

Nee. Sy voorpoot het seergekry, laat hom liewer Ié.

Siestog.

Ek het hom eergister op ‘n plaas gaan haal. Sy seer poot
maak dat hy nie saam met die trop kan rondloop nie, toe sé
die boer ek moet hom maar vat, op voorwaarde dat ek
binnekort vir hom ‘n paar vriende aanskaf.

Kan ek hom streel?

Ja. Miskien laat hy dit toe. Seer vat maar ‘n ruk om reg te kom.
Sal hy reg kom?

O ja. Met geduld en liefde. Soos enige seer mos maar. Die
veearts het hom bekyk. Solank hy weet dis sy plek dié, hier
kry hy kos, daar’s iemand wat hom hier wil hé.

Hei Neelsie...oortjie krap...ek hoop jy bly lekker hier. (SNUIF)
Ons sal jou gesond maak...waar’s sy tietiebottel?

BOKLAM BLER SAGGIES. (DOOF)

(DOOF IN, VERTELLING) Dit was so ‘n deurmekaar tyd.

‘n Jong meisie op die drumpel van puberteit, my ma met haar
hande in haar hare, my afwesige pa, die warboel van skool en
nuwe vriende, en dan: die enigmatiese oom Daniel. (LAGGIE)
Ek was aanvanklik onseker, selfs skrikkerig om terug te gaan
na hom toe. En tog, wanneer ek eers daar is, verdwyn die
kommer, en ‘n soort rustigheid neem sy plek in. En ek weet,
dis nie eintlik die plan nie, mamma betaal vir iets wat

sy nie kry nie, maar...iets is reg daar, dis hoe dit moet wees.

(LAGGIE) Ons het nooit eers gepraat oor die klavier nie, wat

nog te sé musiekles, maar elke keer het hy ‘n stukkie van die
wéreld vir my oopgemaak, of dit nou musiek was, of klippe, of
planete, of selfs net bokke. (LAGGIE) Ai tog...

DOOEF IN. MIDDAG BUITE. DANIEL SE BOKKAMP.

(HULLE LOOP DEUR GRAS) Wanneer die bokke kom, gaan
hulle in dié kamp in.

Sal Miskoek hulle nie opvreet nie?

Met sulke skerp horings? Eerder oplek.

Kan ek hulle name gee?

Jy sal moet melk. Elkeen wat jy melk kan jy ‘n naam gee.
Die kraal kom onder daai boom, né?

Ja. Die bokke moet skaduwee hé in die somer.

(LANG POUSE) Wat doen oom Daniel eintlik?

(GAAN STAAN) Hoe nou?

Wat ek bedoel is, jy boer met bokke, speel klavier, maak
klokkies, bou krale...

Dit doen ek, ja.

Ja maar...my pa is byvoorbeeld ‘n rekenmeester, en my ma
was ‘n bemarkingsagent. So, is jy ‘n boer, of ‘n
musiekonderwyser, of wat...?

Wel...ek speel klavier, ja, ek doen die dinge wat jy noem, en
een van die dae leer ek hoe om bokkaas te maak. Ek is

nuuskierig, ek leer die heeltyd. Sé maar ek is ‘n vakleerling.

(POUSE) Of...miskien moet jy sé ek is ‘n loper. Ek loop agter
dinge aan. (BEGIN LOOP) Bokke, honde, Klippe...Met ‘n stok,
so00s ‘n outydse bokwagter. (POUSE) Of ‘n pelgrim.

‘n Pelgrim?

Ja. Pelgrims het in die ou dae myle ver geloop agter heilige
plekke aan, net soos ‘n bokwagter myle ver loop agter ‘n
verlore boklam aan.

Heilige plekke en boklammers?

Ja. Hoe meer jy vind, hoe meer is daar om te soek.

Verdwaal hulle dan so erg? (LAGGIE)

Ja, dié dat ek so 166p. Op soek na lammers, klippe,
geraamtes, en meisies wat minder vrae vra. Toe nou.

Ag...

(POUSE, HULLE LOOP) Ek dink ek loop eintlik agter stilte
aan. Die wéreld is ‘n baie raserige plek

O. (POUSE) En dan?

Dan kry ek my boklam.

Ag!

(GAAN STAAN) Dan kry ek my boklam, en die lam blér. Maar
ek hoor nie ‘n geblér nie. Sé maar ek hoor...'n soort stilte.
(LANG POUSE) En dan?

Dan bring ek die boklam huistoe en probeer om die geblér op
die klavier te speel. (BEGIN LOOP)

Hoe doen mens dit?

Lamtietie, damtietie, sheep may safely graze. (LAGGIE)
(DOOF).

(DOOF IN, VERTELLING) Elke Dinsdag was anders. Een dag
sou ons ‘n miniatuur Stonehenge uitlé in sy tuin, en klippe
gaan soek om dit te bou, ‘n ander dag sou hy vir my opnames
van Bach of Mozart speel, en verduidelik hoekom dié of daai
noot so6 inpas. (LAGGIE) Ek dink ek het meer van musiek in
daardie paar weke geleer as wat enige eksamen my ooit sou
leer. Maar daar was nog ‘n ding, wat ek tot vandag toe nie
mooi kan verklaar nie. Dit was asof sy enigmatiese
teenwoordigheid alles om hom aangeraak het, asof hy, in sy
soeke na stilte, alles om hom stil gemaak het. En hy was so
anders as ander mense. (LAGGIE) Hy het seker maar gesien
hoe diep die seer in my gelé het, en probeer om dit op sy
manier beter te maak. So was daar elke slag ‘n nuwe
avontuur, of ‘n ekspedisie of ‘n ervaring wat my ‘n nuwe deel
van die lewe laat ontdek het. En so het ek stadig maar seker
uit die donker gat van my jong lewe begin klim. (DOOF)

DOOF IN. VELD, BUITE. MIDDAG.

WIND, VOELTJIES, VERDWAALDE SKAAP.

(UITASEM NA KLIM, LOOP DEUR GRAS EN OOR GRUIS)
Jou bene nog sterk?
(UITASEM) Ja, sjoe!

Dis ‘n stywe klim. Koes vir die netels anders jeuk jy more nog.

(ASEMS) Kan nie glo ons het s6 ver geklim nie!

Dis hoog. As jou voet gly, val jy ver. (ASEMS) Daai skeur is
wyer as wat hy lyk, hou vas. (STEUN)

(STEUNTJIE)

Sit hier op dié Klip.

(ASEMS VIR ‘N RUK LANK)

Die dorp lyk soos ‘n popdorpie van hier bo af.

WIND SUIS HARDER

Dis seker hoe New York lyk van sy hoé geboue af.

Seker. Mense woon in daardie hoé geboue.

Sal oom Daniel daar wil bly?

Nee wat. Hulle woon agter dik vensters wat hulle nie kan
oopmaak nie, kan nie die wind buite voel of hoor waai nie.
Daar’s een in Dubai wat ‘n honderd en sestig verdiepings
hoog is.

As jy daar ‘n venster oopmaak waai jy seker weg.

(POUSE) Maak toe jou 0é en sit doodstil. Probeer om aan niks
te dink nie. (LANG POUSE)

WIND SUIS, DIESELTREIN VER

Wat hoor jy?

(POUSE) Die wind...voéltjies...n trein, hy’s ver...ek hoor
myself asemhaal.

(LANG POUSE) Onthou jy ek het gepraat van stilte?

Ja.

Mense ken nie meer stilte nie. Te veel radio, televisie, musiek,
‘n alewige lawaai. Draf en oefen, bla-bla-bla in die oorfone.
Weet jy hoe moeg raak ‘n mens van ‘n dag se geraas?

Seker doof ook.

Ja. Advertensies, nuus, musiek; 'n konstante oordosis lawaai.
(POUSE) Weet jy, ek dink mense bou mure van geraas om
hulle.

Mure van geraas...hoekom?

Ek dink...soos enige muur, om hulle te beskerm. Teen gevaar,
of om vyande of vreemdelinge uit te hou. Hulle bou mure
omdat hulle bang is...

Maar hulle woon mos klaar tussen mure. So hoekom dan nog
mure?

Onthou dis mure van geraas. Dit moet ander geraas wat hulle
bang maak uit hou, soos, sé maar...kinders wat huil, mense
wat seer het en troos soek, ongemaklike vrae...enigiets wat
hulle skuldig laat voel.

Of bedelaars.

(POUSE) Ek dink dit gaan verder. Dit hou die geraas van buite
af uit, ja. Maar wat van die geraas wat van binne af kom?
Ongemaklike geraas soos jou hart wat huil, jou gewete...weet
Jy, ek dink dis eintlik waaroor dit gaan. Dit hou jou doof sodat
Jy en jou binneste nie meer hoef te gesels met mekaar nie,

sodat jy nie meer bang of skuldig hoef te voel nie...

maar dan...dan dink ek raak jy later so doof dat jy nie meer
jou eie stilte kan hoor nie...daardie stilte waarna die pelgrim
soek...ekskuus (LAGGIE), ek gaan bietjie aan...

(LANG POUSE) Dis baie stil nou.

Ja. Net die wind.

WIND SUIS

(POUSE) Die wind. Dis so mooi...

WIND OP. DOOF NA AAND, BINNE. FOYER SKOOLSAAL,

OUERAAND, MENSE, EETGEREI, BORDJIES ENS.

(LAG HARTLIK) A! Mevrou Verster, welkom by ons oueraand!
Kom kry dadelik ‘n tertjie. (STEUNTJIE)
Goeienaand mnr Barnard. Dankie.

TEEKOPPIES, BORDJIES ENS.

Ek moet vir jou sé jou dogter doen al hoe beter hier by ons, dis
nogal merkwaardig hoe sy begin ontluik het, né?

Regtig? Hoe so?

Hoe sal ek dit nou stel? Sy’s soos eh, ‘n blom wat skielik son
gekry het. (LAGGIE) Sy maak maats, neem deel aan sport,
skoollewe, sy skakel in, en haar punte reflekteer dit. Daardie
potensiaal waarvan ek gepraat het, onthou jy nog, wel...né?
Dis vir my goeie nuus meneer Barnard, regtig baie goeie nuus.
Sy’t begin om haar plekkie oop te skrop hier, en ons kan
letterlik sien hoe haar selfvertroue toeneem. Mevrou Verster,

ek vermoed sy gaan dit nog ver bring hier by ons,

verder as wat ons almal kon dink, né? Ag, verskoon my
asseblief, daar’s Sieberhagen nou. (BEWEEG WEG).
(VIR HAARSELF) Wie sou kon raai... (DOOF)

DOOF IN NA GLASKLOKKIES. DANIEL SE SITKAMER.

MIDDAG. VUUR KNETTER, SAGTE REEN BUITE.

(LEES BRIEF, PAPIER GERITSEL)...en die konsert het regtig
goed afgeloop, nogal twee staande ovasies. Dit was toe
uiteindelik ‘n goeie besluit om Europa toe te kom. Ons speel
oor drie weke in Leipzig, en dan is dit Wene vir ten minste die
volgende ses maande. Leopold is verskriklik opgewonde oor
sy aanstelling daar, en dit lyk asof hulle dalk ‘n tjellis ook sou
oorweeg. Hou duim vas. Ek het gisteraand daardie film van
Bouchard wat in Parys afspeel gesien, en jou musiek daarvoor
het ongelooflik goed gepas. Jy bly darem maar net ‘n meester!
Is jy nog gelukkig daar in die boendoe met jou klokkies en jou
komposisies, en het jy al jou bokke gekry? Ek verlang
partykeer na die ou dae, en na jou. Kyk mooi na jouself.
Liefdegroete, Cassandra.

(VIR HOMSELF, OOR PAPIER GERITSEL) Ja, Cassandra,
die wéreld sal maar altyd te klein wees vir jou. Net soos hy te
groot is vir my...as ons dit maar destyds verstaan het.

(BY DEUR, BEWEEG NADER) Die deur was oop, toe kom ek
sommer in want dit reén en my ma ry en ek dog oom sal nie

omgee as ek...sorry, ek praat vir ‘n plek en vra nie eers...?

Nee, nee...kom sit. (LAGGIE) Dit reén so lekker, ek sit voor
die vuur met ‘n glas rooi wyn...(SKINK VIR HOM WYN) Daar’s
bessiesap in die yskas as jy wil hé.

Nee dankie. (POUSE, SIEN BRIEF) Ek hoop nie ek pla nie...is
dit ‘'n brief daai?

Ja.

(BEWUS VAN SY BUI) Ek hoop nie dis slegte nuus nie.
Nee wat, iemand wat ek jare gelede geken het het weer van
haar laat hoor.

O.

‘n Ander leeftyd.

O. (LANG POUSE) En mis oom haar?

(VAT ‘N SLUK) Kan seker so sé.

(POUSE) Waar is sy nou?

(VOU BRIEF OOP) Erens in Duitsland. Die brief kom van
Munchen af. Sy’s ‘n tjellospeler.

Wow.

Ja, sy speel baie mooi. Sy is ook baie mooi.

En sy’s nou by iemand anders?

Ja.

O.

Ja. Soos ‘n mens ouer word is daar soms leé plekke in jou,
holtes wat agterbly as ander mense eh, nou nie meer daar is

om die holtes te vul nie, as jy verstaan wat ek bedoel.

(LAGGIE) Onthou jy die middag daar teen die rant?

Ja.

Toe die wind so gewaai het.

Ek onthou.

Daai wind waai partykeer deur ‘n mens se leé plekke, en hy
kan yskoud en kliphard waai as jy hom nie betyds keer nie.
Brrr. Klink aaklig!

Partykeer is dit. En dan los hy jou stoksielalleen in ‘n ysige
woestyn.

(POUSE) Is oom Daniel nou daar...in daai woestyn?

Nee wat...die wind wou opsteek, toe kry ek ‘n glas wyn, toe
begin reén dit, en toe spoel die woestyn weg.

(POUSE) Die klokkies hang binne vandag...

Ja. Die bries deur die huis laat die klokkies lui, en die klokkies
is my windbreek, wat soos hoé bome die ergste stormwind
keer. Mooi sleutels, D-mineur en F-majeur. (POUSE) Speel
gou die stel klokkies vir my asseblief.

GLASKLOKKIES KLINGEL. OOR HULLE BEGIN SPEEL

DANIEL DIE LARGO MA NON TANTO GEDEELTE VAN

BACH SE CONCERTO VIR TWEE VIOLE IN D-MINEUR

BWV1043 OP DIE KLAVIER. SY SPEL KRUISDOOF

GELEIDELIK MET DIE VIOOLMUSIEK VAN DIESELFDE

STUK EN WORD DIE BRUG TOT DIE VOLGENDE TONEEL.

KRUISDOOF NA MOTOR, ENJIN DREUN EGALIG.

...en mnr Barnard sé vir my jy doen baie goed in Engels, jy het
baie mooi ingehaal.

Ja mamma.

Hoe, eh....hoe gaan dit met die musiekles? Het julle al... wel,
gekyk na die stukke wat jy gaan speel, byvoorbeeld?
(POUSE) Nie eintlik nie.

Maar raak dit nie al amper te laat nie? Ek bedoel, jy moet tog
sekerlik die stukke instudeer, begin oefen, begin...begin werk
aan interpretasie, die soort van ding. Hm?

Ja, seker...

Nou, eh, het julle al gekies watter stukke jy gaan speel?

Nie eintlik nie...

Ek verstaan nou glad nie. Wat doén julle dan? Ek bedoel,
speel julle popliedjies of sulke goed?

Nee...

Maar my liewe aarde, Lynelle, wat dan?

(POUSE) Ons...hy...hy leer vir my. Van musiek en, en geluide,
en...en so aan...

Musiek en geluide. (SUG) Die hemel help...ja,ja. Nou goed.
Doen julle toonlere, arpeggios, teorie?

Nee...

Vingeroefeninge?

Nee...

Het jy al enigsins op die klavier gespeel vandat jy soontoe
gaan?!

(POUSE) Nie eintlik nie....

Speel mnr Liebenberg op die klavier?

Nie eintlik nie...partykeer.

Nee wag nou, ek verstaan glad nie. Hoe op aarde verwag hy
Jy moet eksamen speel vanjaar?! Dis graad vier, om
vadersnaam! Jy stap nie net sommer in en speel...ai tog! Is
daar ‘n manier waarvolgens julle te werk gaan, ‘n metode?
Ek weet nie...(DOOF)

DOOF NA DANIEL SE WERKSKAMER. MIDDAG. PYP

WORD GEVYL, GETIK. HONDEGELUIDE, ENS.

(NEURIE, ASEMSTEUNE SOOS HY WERK)

DEUR KRAAK STADIG OOP.

(SIEN HAAR) En nou?

(BY DEUR) Kan ek inkom...?

(SAG) Wat is dit?

(BEWERIG) My pa is hier. By mamma.

(POUSE) Moet ek vir jou tee maak?

(NABY TRANE) Nee dankie. Kan ek...kan ek net vir ‘n rukkie
hier sit...hier by oom?

Natuurlik.

Ek weet dis nie Dinsdag nie, maar ek kan nie nou huis toe

gaan nie, en...asseblief, ek, ek is bang, ek (BEGIN HUIL) is...

(SAG) Kom hierso, kleinding.

(SLAAN HAAR ARMS OM HOM, HUILEND) ‘Skuus, ek wou
nie...ek het nie geweet wat...juffrou het dramaklas
gekanselleer, toe’s ek vroeg huis toe, toe sien ek pappa se kar
staan buite en toe...toe loop ek in en ek hoor hulle skree op
mekaar, en mamma gil dat sy...(DOOF)

DOOF IN. HELENA SE HUIS, MIDDAG. DIE ARGUMENT |IS

AL LANK AAN DIE GANG, BEN IS ‘N PAAR GLASE VOOR.

...glad nie verstaan nie! My magtig, Ben, jy daag uit die bloute
hier op, storm soos ‘n stoetbul blaas-blaas deur die huis,
beskuldig my van allerhande sothede, vra nie eers waar -

- Ek weet wat ek weet! Ek sien elke maand -

- Wanneer laas het jy met jou dogter gepraat?!

Ek weet wat ek weet, en wat ek weet is dat jy my geld mors op
kamstige klavierlesse vir my dogter by een of ander crank!
Een of ander...guru of toordokter wat die hele dorp se koppe
vol donnerse, eh, eh, mieliepap prop!

Ag hemel tog Ben, jy ken nie eers —

- En agt weke later het sy nog nie ‘n enkele noot gespeel nie,
nog nie eers aan ‘n klavier gevat nie! Maar nee! Geld groei
mos op my rug! Sakke en sakke vol geld wat jy na hartelus in
die wind weggooi, want Generaal Klootsak sal mos betaal -

- Generaal...ag, heerlikheid, Ben, hou op om so kinderagtig

tekere te gaan!

O! Nou'’s ek skielik kinderagtig! Maar jy, in jou almagtige ever
so volwasse wysheid laat jou eie bloedkind sommer net so los
in die kloue van ‘n...van ‘n volslae vreemdeling wat haar
kwansuis leer klavier speel! Meanwhile -

- Ben!

- Meanwhile...wel, wie weéét wat meanwhile daar gebeur!
Smaak my alles behalwe musiek! En dis nou al agt weke, en
almal vat aan alles, maar niemand vat aan die donnerse
klavier nie! En ek betaal daarvoor. En jy’s seker ook nou al sot
verlief op die skepsel.

Ben, moenie vir jou belaglik hou nie! As jy enigsins jou dogter
gesien het die afgelope agt weke sou jy dalk gesien het -

- Daar trek jy alweer -

- sou jy dalk gesien het wat hier gebeur. As jy enigsins met
haar probéér praat het, sou jy self gehoor het -

- Man, moenie die skuld op my probeer pak nie! Jy het gopse
toe getrek, na hierdie godverlate gehug in die middel van
nérens. Hoekom dink jy sukkel die kind?! Dis omdat jy -

- Hemel tog, probeer verstaan -

- Omdat jy haar weg van haar skool af, weg van haar huis af,
(EMOSIONEEL) en ja, weg van haar pa af, hierheen, na die
gatkant van die aarde gesleep het! Maar nee! Soos gewoonlik
is €k die drol in die drinkwater! Die drol met die dik tjekboek!

En ek is nou net mooi gatvol!!

GLAS BREEK SOOS HY DIT GOOlI

(GIL) Hou op! Hou asseblief net op!

KRUISDOOF NA VOORKAMER. KLOKHORLOSIE TIK.

(OP MIK. ROU SNAK, DAN SNIKKE) Nee...nee...

(AF) Dit gaan altyd net oor jou, dink ‘n slag, Ben! Hou op
karring oor jou geld en jou gesukkel, en die gemors wat jy van
jou lewe gemaak het, dink ‘n slag.

(AF) Man, te hel met julle almal! Dink jy liewer! Dink bietjie
waar die geld vandaan kom vir jou onnosele avonture en
waansinnige bevliegings, want van my af kom dit nie meer nie,
daarvan kan jy seker wees...(DOOF)

DOOF IN NA WIND WAT HARD SUIS,

HARDLOOPGELUIDE DEUR GRAS EN OOR GROND

(HARDLOOP, ASEMS, HUIL) Nee! Nee! (SNIKKE) Ek het
jullle niks gevra nie! Niks! Los my net uit! Almal! Los my uit!

WIND HARDER. KRAAIE KRYS. KLAVIERSPEL VAN

TONEEL 1 DOOF STADIG IN ONDER BESTAANDE BYK.

(ASEMS, SNIKKE) Los my net uit...asseblief, los my, los!

LIGTE EGGO Los, los! Kom, laat hulle loskom, meisie, kry die

note van die papier af.

LIGTE EGGO Ek probeer, oom Francois...(SNIK)

KRAAIE, KLAVIERMUSIEK HARDER, WIND SUIS

LIGTE EGGO Los! Jy kan dit doen, ek weet jy kan!

LIGTE EGGO Ek kan nie meer nie...

LIGTE EGGO Nie noOu nie, Lynelle, pappa’s besig!

LIGTE EGGO Nou, Lynelle, ek weet jy kan!

LIGTE EGGO Ek probeer oom Francois!

KRAAIE, WIND EN KLAVIER NOU BAIE HARD

LIGTE EGGO Nie néu nie Lynelle.

LIGTE EGGO Kom Lynelle!

LIGTE EGGO Wat dan, Lynelle?! Wat!

LIGTE EGGO Ek kan nie! Eeeiiina! (LANG GIL)

LIGTE EGGO Bliksem!

SOOS TONEEL 1: KRAAIE EN WIND HARD,

KLAVIERSPEL CHAOQOTIES, GROOT GLASRUIT BREEK,

KLAVIER KLAP TOE. ONMIDDELIK IS ALLES DOODSTIL.

DOOF IN NA DANIEL SE WERKSKAMER. LAATMIDDAG.

GLASKLOKKIES AF EN TOE.

(HUIL SAGGIES) Nooit weer nie...nooit weer nie...
(SAG) Arme kind...

Ek wil nooit weer...

Sjuut. (LANG POUSE)

REEN BEGIN SAGGIES VAL BUITE.

Luister, dit reén.

(BIBBER ASEM IN) Ek kry koud...

Hier, vou my baadjie om jou. (VOU SY BAADJIE OM HAAR)
(LANG POUSE)(KLEIN SNIKKIES AF EN TOE) Ek wens ek

was iemand anders...

(LANG POUSE) Daar’s ‘n groot leé plek binne in jou Lynelle...
Ja.

En die wind waai yskoud deur daai leé plek...

Ja.

En dis die plek waar die klavier altyd was, né?

Ja.

Nie net die klavier nie, daar was nog iets, né?

Ja....daar was.

(POUSE, SAG) Jou pa was ook daar...

Ja. (SNIKKIE)

WIND EN REEN SAGGIES

(VERTELLING) Ons het lank daar gesit, ek teen sy skouer
met sy baadjie om my gevou, sonder om ‘n woord te sé. Ek
onthou Miss Cooke het haar kop op my knie kom |€. Buite het
dit saggies gereén, en die wind het troosteloos gesuis. Na ‘n
ruk het my snikke opgehou, en geleidelik het die stilte en die
sagte gedruis van die reén soos ‘n groot warm kombers vol
vrede oor my kom |&, en toe was dit nie meer so koud nie, ook
nie binne-in my nie. En vir die eerste keer het ek besef dat my
seer ook kan gesond word, dat my lewe ook weer kan heel
word. Neelsie het veraf geblér, en Miss Cooke het my hand
gelek. Toe vertel ek hom van die dag wat my lewe versplinter
het, die dag wat ek diep in my agterkop gebére het as die dag

van splinterglas.

(OORGANG) Dis makliker nou vir my om daaroor te praat,
maar toé was dit soos ‘n sweer wat oopbars met die etter wat
pynlik en stadig uitloop. En dit moes tog een of ander tyd
uitkom. Ons het nog in die stad gewoon, en my ma was op
pad Feesvergadering toe, en netbaloefening was afgestel.
(DOOF)

DOOEF IN. BUITE, MIDDAG. MOTOR LUIER

Onthou nou, twee liter melk en koeldranke, dan hardloop jy
reguit huis toe; Pappa weet ek gaan laat wees. Oom Francois
kom oor ‘n uur en ‘n half vir jou musiekles, so oefen nou dat jy
die ekstra tyd het. EK moet ry. Totsiens.

Oukei. Bye, mamma (PROJEKTEER, AGTER MOTOR AAN)

MOTOR TREK WEG. DOOF NA KOMBUIS BINNE. DEUR

WAT OOP EN TOE SWAAI.

(VIR HAARSELF) Oom Francois se kar is hier, hy’s ‘n hele uur
vroeg...(HANTEER PLASTIEKSAK MET MELK ENS.) Net
gou die goed in die yskas kry. (STEUN) Ah! (SIT
PLASTIEKSAK NEER) Sies, wie't so wyn gemors op die tafel?
Gou afvee, waar’s die lap? (VEE TAFEL AF MET LAP) So ja.
(SUGGIE) Pappa kuier seker saam met oom Francois. Gou
gaan kyk...(DOOF)

(DOOF IN NA SITKAMER, KLOKHORLOSIE)

(LAG HARD IN AGTERGROND, AGTER TOE DEUR)

(LAG HARD IN AGTERGROND, AGTER TOE DEUR)

(VERTELLING, BO-OOR GELAG) Ek het my pa en oom
Francois hoor lag in die klavierkamer, maar die gelag was nie
mooi nie. Ek het nader gestap, en by die deur gehuiwer. Na ‘n
rukkie het dit stil geraak. Baie stil. Toe maak ek die deur oop.
Oom Francois het op die klavierstoeltjie gesit, en pappa...my
pa het met sy rug na die deur gestaan, amper teenaan oom
Francois. Toe kyk oom Francois op, en hy kyk reg in my oé...

DOOF IN NA KLAVIERKAMER.

(OP MIK)(SKOR) Fok! Ben!
Wat!? Wat de donner! (STAMP WYNGLAS OM)

WYNGLAS BREEK.

Pasop! Heerlikheid, Ben!
Wat de hel! Shit...keer die lamp!

GELUID VAN SWAAR STAANLAMP WAT OMVAL EN ‘N

GROOT RUIT WAT BREEK, STOEL WAT OMVAL.

(SKRIKREAKSIES, STEUNE, SKEL, ENS.)
(SKRIKREAKSIES, STEUNE, SKEL, ENS.)

(GIL, EERS VAN SKRIK, EN DAN HARTVERSKEUREND AS
DIE SITUASIE DEURDRING NA HAAR, OOR EN OOR.)
Bliksem...(DOOF)

(VERTELLING) Ek onthou dit nou nog, helder asof dit gister
gebeur het. My pa het sy glas wyn omgestamp toe hy omruk
van die skrik, gesteier en die groot brons staanlamp

omgestamp, dwarsdeur die groot venster langs die klavier.

Sy gesig was spierwit. Oom Francois het eers sy ore
toegedruk, en toe sy hande voor sy gesig saamgeslaan en
saggies begin kerm, soos ‘n klein hondjie. My pa het gesukkel
so0o0s hy probeer het om sy klere reg te trek. Toe slaan hy met
sy vuis op die klavier. (DOOF)

DOOF IN NA DANIEL SE WERKSKAMER, BINNE,

LAATMIDDAG. GLASKLOKKIES VER, SAGTE REEN.

(AFGEMETE) Oom Francois het nooit weer teruggekom nie.
En as ek ‘n klavier sien...ek, ek kan nie, ek...verstaan oom
Daniel?

Ek verstaan.

(POUSE) ‘n Paar maande later toe skei my pa en my ma, en
toe trek ek en mamma hiernatoe.

Het jy dit vir jou ma vertel?

Mamma weet niks hiervan nie. Sy dink pappa het per ongeluk
die lamp omgestamp die middag. Ek...ek kan nie met mamma
hieroor praat nie.

Ek verstaan, kleinding. Arme, arme kind. Dat jy so jonk, so
veel saam met jou moet dra. Ai, ai, ai. (POUSE) Onthou jy nog
die woestyn waarvan ek jou vertel het?

Ja, die koue woestyn en die wind...in die leé plek...

Jy’s nou in daai woestyn, en ek weet dis yskoud en verskriklik
alleen, en dit gaan nog lank so bly. Daar Ié ‘n lang pad voor

jou, wat jy alleen sal moet loop.

(SUGGIE)
(POUSE) Ek gaan vir ons ‘n vuurtjie in die kaggel aansteek en
vir jou ‘n beker warm sjokolade maak, dan bring ek vir jou ‘n
kombers en dan kom |€é jy en Miss Cooke op die mat voor die
vuur...(DOOF)

DOOF IN NA KOMBUIS, LAATMIDDAG. BEKERS,

TEELEPELS ENS.

(VIR HOMSELF) Arme kind...

TELEFOON LUI, WORD GEANTWOORD.

Hallo?

(FILTER) Meneer Liebenberg? Dis Helena Verster hierso.
Ek hoor, ja.

(FILTER) Jy het nie dalk vir Lynelle gesien nie? EKk is rasend
van bekommernis oor haar, sy’s blykbaar vroeg weg by die
skool, vir almal gesé sy gaan huistoe.

O, sy -

(FILTER, PRAAT BO-OOR HOM)- En sy’s nou nog nie hier
nie, sy’s net weg! Ek soek oral na haar, sy’s altyd stiptelik,
maar vandag...wel ek is raadop, en toe dog ek dalk...(SUG)
Sy’s hier by my.

(FILTER) By jou? Ag, dankie vader, tog. Wat op aarde het sy
daar -

- Jy kan maar ontspan. Sy’t vroeér vanmiddag hier aangekom,

toe begin reén dit, en toe sé ek sy moet bly tot die reén ophou.

(FILTER) O? (POUSE) Ja, eh...ag ekskuus tog, ek, eh, ek is
effe gegooi, haar pa was vanmiddag hier en...luister, ek kom
haal haar sommer nou, en ek is verskriklik jammer oor al die
moeite.

Nee. Nee wag eers, ek sal haar bring. So bietjie later. Dis
geen moeite nie, jy hoef nie bekommerd te wees nie. EK het
sop gemaak, vuur in die kaggel...en, eh, sy het nou stilte
nodig.

(FILTER) Is sy...? Sy is nie ontsteld of omgekrap of so-iets
nie? Moet ek nie maar kom nie?

Nee, liewer nie nou nie. Ek sal later verduidelik. Sy’s rustig en
sy... (LANG POUSE, WANT HY HOOR)

OP DIE AGTERGROND, EERS TENTATIEF EN DAN

ALGAANDE MET MEER SELFVERTROUE, OP DIE

KLAVIER DIE LARGO MA NON TANTO GEDEELTE VAN

BACH SE CONCERTO VIR TWEE VIOLE IN D MINEUR

BWV1043 ONDER DIE VOLGENDE SPREEKBEURTE.

(FILTER) Meneer Liebenberg?
Sy, eh...sy speel klavier.

KLAVIER HARDER. SPEEL NOU MET SELFVERTROUE,

EN KRUISDOOF NA ‘N RUK MET DIE VIOOLOPNAME VAN

DIESELFDE STUK. NA NOG ‘N RUK DOOF MUSIEK EFFE

SAGTER ONDER DIE VOLGENDE VERTELLING.

(VERTELLING) Hy was reg gewees. Ek het my paadijie geloop
uit die koue woestyn uit, alleen. Sukkel-sukkel aan die begin,
maar met elke tree, en elke dag het my voetval ‘n bietjie ligter,
en ‘n bietjie sterker geraak. Na my laaste les het hy vir my ‘n
koevert gegee met my ma se naam daarop. Binne-in was al
die geld wat sy aan hom gegee het vir my lesse, onaangeraak.
Ek het weer begin klavier speel, en aangegaan met my lewe,
en stadig die koue wind uit my leé plekke verdryf. Na skool is
ek die wéreld in, weg van die dorpie af. Ek en my ma skryf
gereeld aan mekaar, ek en my pa nie. EK is nou my eie mens,
met my eie lewe. En tog...soms as dit reén en die wind waai
en die vuurtjie knetter, dink ek aan oom Daniel en onthou
daardie dae, en dan daal daar ‘n stil vrede oor my neer, en

elke druppel reén is ‘n druppel stilte wat sag in my hart kom [é.

Ek hoor ‘n vreemde verlange in die suis van die wind, en ‘n
skrynende skoonheid in die musiek van glas teen glas. As glas
breek, sien ek ‘n brose hunkering in elke skerfie splinterglas.
Glas breek, word splinterglas. Lewens breek, |é aan skerwe.
Soos skerwe glas Ié skerfies liefde gestrooi oor die wye
vlaktes van stilte. En in stilte soek ons na die skerwe wat ons
heel kan maak. Want sonder liefde is ons bloot dowwe skerwe

glas gestrooi oor ‘n wye koue yswoestyn.

DIE EINDE

